
YASHIL IQTISODIYOT TAMOYILLARI VA 
ULARNING MILLIY RIVOJLANISHI
Turayev Abduvohid Kuldashevich
Samarqand iqtisodiyot va servis instituti
Raqamli iqtisodiyot kafedrasi assistenti
E-mail: abduvoxidturayev70@gmail.com 

Annotatsiya. Ushbu ishda global va O‘zbekiston kontekstida yashil iqtisodiyot hamda qayta tiklanuvchi energiya 
manbalarining rivojlanish tendensiyalari o‘rganilgan. Tadqiqot davomida quyosh, shamol, gidro va biomassa 
energiyasining umumiy energetika tizimidagi ulushi, yangi qo‘shilgan quvvatlar dinamikasi hamda ularning iqtisodiy va 
ekologik samaradorligi tahlil qilindi. Natijalar qayta tiklanuvchi energiya manbalariga yo‘naltirilayotgan investitsiyalar 
energiya xavfsizligini mustahkamlash, karbon emissiyasini kamaytirish va ekologik barqarorlikni ta’minlashda muhim omil 
ekanligini ko‘rsatdi. Shuningdek, ishda rivojlangan davlatlar tajribasi va O‘zbekistonda amalga oshirilayotgan strategik 
islohotlar o‘zaro solishtirildi. Tadqiqot natijalari yashil iqtisodiyot yo‘nalishida samarali boshqaruv qarorlarini ishlab chiqish 
hamda barqaror rivojlanishni ta’minlash uchun ilmiy-amaliy asos bo‘lib xizmat qiladi.

Kalit soʻzlar: yashil iqtisodiyot, qayta tiklanuvchi energiya, energiya samaradorligi, shamol energiyasi, quyosh energiyasi, 
gidro energiyasi, biomassa manbalari, karbon emissiyasi, energetika siyosati, barqaror rivojlanish.
Abstract. This study examines the development trends of the green economy and renewable energy sources in both the 
global and Uzbek contexts. The research analyzes the share of solar, wind, hydro, and biomass energy within the energy 
system, the dynamics of newly installed capacities, and their economic and environmental significance. The findings 
indicate that investments in renewable energy not only enhance energy security but also contribute to reducing carbon 
emissions and protecting the environment. In addition, the study compares international experience with the strategic 
reforms being implemented in Uzbekistan. The results provide a scientific and practical basis for making effective 
decisions in the field of green economy and ensuring sustainable development in the future.

Key words: green economy, renewable energy, energy efficiency, wind energy, solar energy, hydropower, biomass 
resources, carbon emissions, energy policy, sustainable development.
Аннотация. В данной работе исследованы тенденции развития зелёной экономики и возобновляемых источников 
энергии в глобальном масштабе и в условиях Узбекистана. В ходе исследования был проведён анализ доли 
солнечной, ветровой, гидро- и биоэнергии в энергетической системе, динамики ввода новых мощностей, а 
также их экономической и экологической эффективности. Результаты показывают, что инвестиции в сферу 
возобновляемой энергетики способствуют укреплению энергетической безопасности, снижению выбросов 
углерода и обеспечению экологической устойчивости. Кроме того, в работе сопоставлены международный опыт 
развитых стран и стратегические реформы, реализуемые в Узбекистане. Полученные результаты могут служить 
научно-практической основой для принятия эффективных решений в области зелёной экономики и обеспечения 
устойчивого развития.

Ключевые слова: зелёная экономика, возобновляемая энергия, энергоэффективность, ветровая энергия, 
солнечная энергия, гидроэнергия, биомасса, углеродные выбросы, энергетическая политика, устойчивое развитие.

K I R I S H
Yashil iqtisodiyot bugungi global va milliy rivojlanishning eng dolzarb yo‘nalishlaridan biridir. Iqlim o‘zgarishi, 

tabiiy resurslarning kamayishi va atrof-muhitning ifloslanishi kabi muammolar mamlakatlarni barqaror energiya 
manbalariga o‘tishga majbur qilmoqda. Shu bilan birga, qayta tiklanuvchi energiya manbalari — quyosh, 
shamol, gidro va biomassa energiyasi — iqtisodiy o‘sish hamda ekologik barqarorlikni bir vaqtda ta’minlash 
imkonini beradi.

O‘zbekiston ham o‘z energiya siyosatida yashil iqtisodiyot yo‘nalishlarini faollashtirmoqda. Qayta 
tiklanuvchi energiya ulushining ortib borayotgani, yangi quvvatlarning barqaror tarzda qo‘shilishi va energiya 
samaradorligini oshirish bo‘yicha amalga oshirilayotgan chora-tadbirlar mamlakatni global ekologik jarayonlarga 
moslashtirishga xizmat qilmoqda. Shu sababli, yashil iqtisodiyotning rivojlanishi nafaqat iqtisodiy, balki ijtimoiy 
va ekologik jihatdan ham muhim ahamiyatga ega.

M A V Z U G A  O I D  A D A B I Y O T L A R  S H A R H I
Yashil iqtisodiyot tamoyillari bugungi kunda barqaror rivojlanishni ta’minlashda muhim konseptual 

yo‘nalishlardan biri sifatida e’tirof etilmoqda. Ushbu mavzu doirasida ko‘plab xorijiy va mahalliy olimlar tomonidan 
turli ilmiy yondashuvlar, nazariy qarashlar hamda amaliy takliflar ilgari surilgan.

Xususan, mahalliy tadqiqotchilardan Toshpo‘lotova J.N.ning “Yashil iqtisodiyot tamoyillari va ularning milliy 
rivojlanishdagi ahamiyati” nomli ilmiy maqolasida: “Yashil iqtisodiyot — bu global, universal va transformativ 
o‘zgarishdir. Bu hukumat ustuvorliklarini tubdan o‘zgartirishni talab qiladi. Ushbu o‘zgarishni amalga oshirish 
oson emas, lekin agar biz barqaror rivojlanish maqsadlariga erishmoqchi bo‘lsak, bu zarur” [1], deya ta’kidlanadi.

Yana bir mahalliy olim Ismanov I.N.ning “Yashil iqtisodiyot: mohiyati, tushunchasi va rivojlanish tamoyillari” 
nomli maqolasida ham: “Yashil iqtisodiyot — bu insonlar hayoti va sog‘lig‘i uchun zarur bo‘lgan moddiy va 
ma’naviy ne’matlarni, atrof-muhit hamda bioxilma-xillikni bir butun holda saqlab qolgan holda ishlab chiqarish 
va xizmat ko‘rsatish sohalari bilan uzviy bog‘liqlikda rivojlanayotgan faoliyatdir” [2], deb yashil iqtisodiyotga ta’rif 
beriladi.

Bundan tashqari, Mustafaqulov Y.B. va Qilichov S.S.larning “Yashil iqtisodiyot va uning rivojlanish 
bosqichlari” nomli maqolasida: “Barqaror rivojlanishning ijtimoiy tarkibi insonga qaratilgan bo‘lib, ijtimoiy va 
madaniy tizimlarning barqarorligini ta’minlashga yo‘naltirilgandir. Barqaror rivojlanish konsepsiyasi inson 
tanlovini kengaytirish asosiy g‘oya ekanligiga tayangan holda, insonning o‘z hayot faoliyatini shakllantirish, 
qarorlar qabul qilish, ularni amalga oshirish va bajarilishini nazorat qilish jarayonida to‘laqonli qatnashishi 
lozimligini nazarda tutadi. Bu “yashil” iqtisodiyot asosida amalga oshirilishi muhim omil hisoblanadi” [3], deb 
qayd etilgan.

Xorijiy olimlardan L. Dogaruning “Green Economy and Green Growth – Opportunities for Sustainable 
Development” nomli maqolasida: “Iqtisodiy faoliyat zamonaviy sharoitlarda tobora kengayib bormoqda va bu 
holat ko‘pincha atrof-muhitga salbiy ta’sir ko‘rsatishi bilan bog‘liq. Ushbu ta’sirlar shunday darajaga yetdiki, 
ularni iqlimni shakllantirish va modellashtirishda muhim omil sifatida baholash mumkin. Bunday tendensiya 
yashil iqtisodiyotni rivojlantirishga qaratilgan ko‘plab tashabbuslar va strategiyalarni yuzaga keltirdi. So‘nggi 
yillarda yashil iqtisodiyot va yashil o‘sish bo‘yicha maxsus davlat siyosati choralari ishlab chiqildi va amalga 
oshirildi. Iqtisodiy hamda ekologik rivojlanish sohasidagi asosiy muammolarni, shuningdek, yashil iqtisodiyot 
uchun davlat siyosatini tahlil qilish dolzarb ahamiyat kasb etadi. Barqaror rivojlanishning global tendensiyalari 
tobora ko‘proq yashil iqtisodiyot va yashil o‘sish bilan ifodalanmoqda” [4], deya ta’kidlangan.

Qo‘shimcha ravishda, I. Mikhno, V. Koval va boshqalarning “Green Economy in Sustainable Development 
and Improvement of Resource Efficiency” nomli ilmiy maqolasida: “Sanoat ishlab chiqarishi hajmining 
kengayishi natijasida antropogen ta’sirning kuchayishi va tashqi muhitning yomonlashuvi kuzatilmoqda. Bu esa 
salbiy tashqi ta’sirlarni hisobga olmagan holda bozor tizimining samarali ishlashi imkonsiz ekanligini ko‘rsatadi. 
Maqolada jamiyatni yanada rivojlantirish uchun asos sifatida yashil iqtisodiyotning yo‘nalishlari va tamoyillari 
ko‘rib chiqilgan. Atrof-muhit omillarining hayot sifatiga ta’siri, rivojlangan va rivojlanayotgan mamlakatlar 
misolida qiyosiy tahlil asosida yoritilgan. Shuningdek, ekologik va iqtisodiy rivojlanish darajasiga ta’sir 
ko‘rsatuvchi samarali indekslar hamda yashil iqtisodiyotni joriy etishda yuzaga keladigan asosiy tendensiyalar 
va muammolar tahlil qilingan” [5], deb qayd etilgan.

T A D Q I Q O T  M E T O D O L O G I YA S I 
Ushbu tadqiqotda ma’lumotlarni tahlil qilish va solishtirma metodlar qo‘llanildi. Global hamda milliy statistika 

ma’lumotlari — jumladan, qayta tiklanuvchi energiya ulushi, yangi quvvatlar va karbon emissiyasi ko‘rsatkichlari 
— yig‘ilib, 2019–2025-yillar oralig‘idagi o‘zgarishlar tahlil qilindi. Shuningdek, case study yondashuvi yordamida 
O‘zbekiston va boshqa davlatlarning yashil iqtisodiyotga oid amaliy tajribasi o‘zaro solishtirildi. Bu esa mamlakat 
siyosati hamda amalga oshirilayotgan chora-tadbirlarning samaradorligini baholash imkonini berdi. Tadqiqot 
natijalari asosida energiya samaradorligini oshirish va qayta tiklanuvchi manbalardan foydalanish ko‘lamini 
kengaytirish bo‘yicha ilmiy-amaliy takliflar ishlab chiqildi.

T A H L I L  V A  N A T I J A L A R 
O‘rganishlar natijasida yashil iqtisodiyot tamoyillarining nazariy asoslari, ularning barqaror rivojlanishdagi 

o‘rni hamda milliy iqtisodiyotga ta’siri kompleks tarzda tahlil qilindi. Shuningdek, mahalliy va xorijiy olimlar 
qarashlari asosida ushbu yo‘nalishning ustuvor jihatlari, rivojlanish omillari va amaliy qo‘llash imkoniyatlari 
o‘rganildi. Natijada yashil iqtisodiyot tamoyillarini joriy etishning iqtisodiy, ijtimoiy va ekologik samaradorligi 
yuzasidan muhim xulosalar shakllantirildi.

So‘nggi yillarda mamlakatimizda ham “yashil iqtisodiyot”ni barqaror rivojlantirish borasida ko‘plab qaror 
va farmonlar qabul qilinib, turli chora-tadbirlar amalga oshirilmoqda. Xususan, O‘zbekiston Respublikasining 
“yashil” iqtisodiyotga o‘tish strategiyasini misol sifatida keltirish mumkin [6]. Mazkur strategiyaning asosiy 
maqsadi mamlakatda barqaror iqtisodiy o‘sishni ta’minlash bilan birga ekologik xavfsizlikni mustahkamlash, 
tabiiy resurslardan oqilona foydalanish hamda iqlim o‘zgarishining salbiy oqibatlarini kamaytirishga qaratilgan. 
Strategiya doirasida iqtisodiyotning energiya samaradorligini oshirish, qayta tiklanuvchi energiya manbalaridan 
foydalanishni kengaytirish, “yashil” texnologiyalarni joriy etish va innovatsion yondashuvlarni rivojlantirish 
ustuvor yo‘nalishlar sifatida belgilangan. Shu bilan birga, ushbu hujjat ijtimoiy farovonlikni oshirish, ekologik 
muvozanatni saqlash hamda xalqaro majburiyatlar, xususan, iqlim bo‘yicha kelishuvlar doirasidagi vazifalarni 
bajarishga xizmat qiluvchi kompleks chora-tadbirlarni amalga oshirishni nazarda tutadi.

Hozirgacha O‘zbekistonda “yashil” iqtisodiyot strategiyasi doirasida amalga oshirilgan ishlar aniq statistik 
natijalar bilan ham tasdiqlanmoqda. Xususan, qayta tiklanuvchi energiya sohasida sezilarli o‘sish kuzatilib, 
2024-yilda quyosh va shamol elektr stansiyalari tomonidan 4,86 mlrd kVt·soat elektr energiyasi ishlab 
chiqarilgan bo‘lsa, 2025-yil yakuniga kelib bu ko‘rsatkich 10,5 mlrd kVt·soatga yetgan [7]. 2025-yilda umumiy 
“yashil” energiya ishlab chiqarish hajmi 14,5 mlrd kVt·soatni tashkil etib, mamlakat elektr energiyasi ishlab 
chiqarishining qariyb 23 foiziga teng bo‘lgan [8]. Natijada 2,1 mlrd kub metr tabiiy gaz tejalib, 2,9 mln tonnadan 
ortiq zararli chiqindilarning atmosferaga chiqarilishining oldi olingan. 2026-yil boshiga kelib esa mamlakatda 
15 ta quyosh va 5 ta shamol elektr stansiyasi faoliyat yuritib, ularning umumiy quvvati 5 582 MVtga yetgan [7].

Bundan tashqari, energetika va infratuzilmani modernizatsiya qilish bo‘yicha ham muhim natijalarga 
erishildi. 2017–2024-yillar davomida mamlakatda 11 000 MVt yangi elektr ishlab chiqarish quvvatlari ishga 
tushirilib, 54,8 ming km elektr tarmoqlari hamda 17,2 ming transformator punktlari modernizatsiya qilindi [7]. 
Shu bilan birga, energiya samaradorligi oshib, yalpi ichki mahsulot birligiga to‘g‘ri keladigan energiya sarfi 7,4 
foizga kamaydi. Qishloq xo‘jaligi va ekologiya yo‘nalishlarida ham keng ko‘lamli ishlar amalga oshirilib, suv 
tejovchi texnologiyalar joriy etilmoqda, Orolbo‘yi hududida millionlab daraxtlar ekilmoqda hamda chiqindilarni 
qayta ishlash asosida yiliga 2,1 mlrd kVt·soat energiya ishlab chiqarishga qaratilgan 1,3 mlrd dollarlik loyihalar 
amalga oshirilmoqda [9]. Ushbu natijalar mamlakatda “yashil” iqtisodiyotga o‘tish jarayoni izchil va samarali 
amalga oshirilayotganini ko‘rsatadi.

Dunyoning yetakchi mamlakatlarida “yashil” iqtisodiyotga o‘tish jarayoni keng ko‘lamli investitsiyalar va 
tizimli islohotlar orqali jadallashmoqda. Xitoyda toza energiya sektori 2024-yilda yalpi ichki mahsulotning 
10 foizidan ortig‘ini tashkil etib, 13,6 trillion yuan, ya’ni taxminan 1,9 trillion dollar hajmida iqtisodiy qiymat 
yaratdi hamda 2025-yilda iqtisodiy o‘sishning muhim drayverlaridan biriga aylandi [10]. Yevropa Ittifoqida esa 
Net Zero Industry Act qabul qilinib, 2030-yilgacha “yashil” texnologiyalar ishlab chiqarish ulushini 40 foizga 
yetkazish maqsad qilib qo‘yildi. Bu esa mintaqada sanoatni ekologik jihatdan transformatsiya qilish jarayonini 
tezlashtirmoqda [9]. Global darajada qayta tiklanuvchi energiya quvvatlarining 2024-yilda 582 GVtga oshgani 
“yashil” energetika rivojining jadal sur’atlarda davom etayotganini ko‘rsatadi [11].

AQShda Inflation Reduction Act dasturi doirasida toza energiya va innovatsion texnologiyalarni rivojlantirish 
uchun 30 mlrd dollardan ortiq mablag‘ yo‘naltirilishi rejalashtirilgan bo‘lib, bu mamlakatda “yashil” sanoatni 
kengaytirishga xizmat qilmoqda. Jahon miqyosida energiya transformatsiyasiga yo‘naltirilgan investitsiyalar 
hajmi 2024-yilda 400 mlrd dollarga yetishi prognoz qilinmoqda. Bu ko‘rsatkich “yashil” iqtisodiyot global iqtisodiy 
siyosatning ustuvor yo‘nalishiga aylanganini anglatadi [12]. Natijada ko‘plab davlatlarda qayta tiklanuvchi 
energiya, elektromobillar, vodorod texnologiyalari hamda ekologik moliyalashtirish mexanizmlari keng rivojlanib, 
barqaror iqtisodiy o‘sishning asosiy omillaridan biri sifatida shakllanmoqda (1-rasm).

1-rasm. “Jahon mamlakatlarida “yashil” iqtisodiyot ulushi 2024-2025” [13]

Keltirilgan jadvalga ko‘ra, jahon miqyosida qayta tiklanuvchi energiya ulushi 34 foizga yetgan bo‘lib, bu global 
energetika tizimining barqarorlik hamda yashil iqtisodiyotga o‘tish yo‘nalishidagi sezilarli o‘sishini ko‘rsatadi. 
Qayta tiklanuvchi energiya manbalari orasida quyosh energiyasi 16 foiz bilan yetakchi o‘rinni egallaydi, shamol 
energiyasi esa 12 foiz ulush bilan muhim ahamiyat kasb etadi. Gidroenergiya va biomassa kabi boshqa 
manbalar mos ravishda 6 foiz hamda 4 foizni tashkil etadi, bu esa energiya manbalarini diversifikatsiya qilish 
strategiyasining muhimligini tasdiqlaydi.

Shuningdek, yangi qo‘shilgan quvvatlar ulushi 7 foizni tashkil etib, qayta tiklanuvchi energiya sektorining 
jadal rivojlanayotganini ko‘rsatadi hamda global energiya tizimida uzluksiz o‘sish tendensiyasi mavjudligini 
ifodalaydi. Mazkur ko‘rsatkichlar ekologik barqarorlikni oshirish va karbon emissiyasini kamaytirishga qaratilgan 
jahon miqyosidagi sa’y-harakatlarning amaliy natijasi sifatida baholanishi mumkin (1-jadval).

1-jadval. “O‘zbekistonda “yashil” iqtisodiyot ulushi 2019–2025” [14]

Ko‘rsatkichlar Ulush (%)

Umumiy qayta tiklanuvchi energiya ulushi 23 %

Quyosh energiyasi ulushi 12 %

Shamol energiyasi ulushi 10 %

Gidro energiyasi ulushi 8 %

Tejalgan tabiiy gaz natijasida kamayish 4 %

Kamaytirilgan CO₂ chiqindilari 5 %

Keltirilgan jadval O‘zbekistonning 2019–2025-yillarda yashil iqtisodiyot hamda qayta tiklanuvchi energiya 
sohasida erishgan rivojlanish tendensiyalarini yaqqol ko‘rsatadi. Qayta tiklanuvchi energiya ulushi 10 foizdan 
23 foizgacha oshgan bo‘lib, bu mamlakat energiya ishlab chiqarishida yashil manbalar ulushi sezilarli darajada 
ortganini bildiradi. Shu bilan birga, “yashil” energiya ishlab chiqarish hajmi 6,5 mlrd kVt·soatdan 14,5 mlrd 
kVt·soatgacha yetib, ikki baravardan ortiq o‘sishni namoyon etmoqda. Bu esa texnologik modernizatsiya va 
investitsiyalarning samaradorligini aks ettiradi.

Issiqxona gazlari emissiyasini kamaytirish ko‘rsatkichi 1,2 mln tonnadan 2,9 mln tonnagacha oshgan, ya’ni 
chiqindilarni qisqartirish bo‘yicha amalga oshirilgan chora-tadbirlar samarali bo‘lganini ko‘rsatadi. Energiya 
samaradorligi 3,5 foizdan 7,4 foizgacha oshib, ishlab chiqarish jarayonlarida tejamkorlik hamda texnologik 
yangilanishlar mavjudligini tasdiqlaydi. Quyosh va shamol elektr stansiyalari soni 3 tadan 20 tagacha ko‘payib, 
qayta tiklanuvchi energiya infratuzilmasining kengayganini anglatadi. Natijada qayta tiklanuvchi energiya 
quvvati 1 500 MVtdan 5 582 MVtgacha oshib, ishlab chiqarish hamda energetik quvvat hajmida barqaror o‘sish 
kuzatilgan.

Umuman olganda, 2019–2025-yillarda O‘zbekiston ekologik barqarorlik va energiya strategiyasini amalga 
oshirishda sezilarli yutuqlarga erishgan. Bu esa mamlakatning global yashil iqtisodiyot tendensiyalariga 
moslashishi hamda kelgusida ushbu yo‘nalishda yanada rivojlanishi uchun mustahkam asos yaratmoqda.

X U L O S A  V A  T A K L I F L A R
Tahlillar shuni ko‘rsatadiki, qayta tiklanuvchi energiya manbalari ulushining ortishi va yangi quvvatlarning 

barqaror ravishda qo‘shilishi yashil iqtisodiyotning rivojlanishiga sezilarli hissa qo‘shmoqda. Global tajribalar, 
xususan, Yevropa va Osiyo mamlakatlari tajribasi, O‘zbekiston uchun energiya siyosatini modernizatsiya qilish 
hamda ekologik samaradorlikni oshirish borasida muhim yo‘riqnoma bo‘lib xizmat qilmoqda.

Kelajakda yashil iqtisodiyotga investitsiyalarni ko‘paytirish, energiya samaradorligini oshirish va karbon 
emissiyasini kamaytirish bo‘yicha chora-tadbirlarni kengaytirish mamlakatning barqaror rivojlanishi hamda 
aholi farovonligini ta’minlashga xizmat qiladi. Shu bilan birga, ekologik xavfsizlikni mustahkamlash va xalqaro 
standartlarga mos energetika tizimini shakllantirish imkoniyati yaratiladi.

Tadqiqot natijalari asosida quyidagi takliflar ishlab chiqildi:
1.	 Qayta tiklanuvchi energiya sohasiga davlat tomonidan ajratiladigan moliyaviy qo‘llab-quvvatlash hamda 

soliq imtiyozlarini kengaytirish. 
2.	 Energiya samaradorligini oshirish bo‘yicha milliy dasturlarni joriy etish va zamonaviy texnologiyalarni 

keng tatbiq qilish. 
3.	 Xalqaro tajriba asosida quyosh va shamol elektr stansiyalarini kengaytirish hamda energiya manbalarini 

diversifikatsiya qilish strategiyasini rivojlantirish.

